
KIRISH  
Konstitutsiya har bir davlat taraqqiyotining poydevori bo‘lgan 

huquqiy, siyosiy va mafkuraviy hujjat – mamlakatning Asosiy qonuni 
hisoblanadi. 2023-yil 1-mayda qabul qilingan yangi tahrirdagi 
O‘zbekiston Respublikasining Konstitutsiyasi inson va fuqarolarning 
asosiy huquq va erkinliklari, mustaqil demokratik davlatimiz, erkin 
jamiyatimizning mustahkam huquqiy asosi hisoblanadi. O‘zbekiston 
Respublikasining Prezidenti Shavkat Mirziyoyev ta’biri bilan aytganda, 
“Konstitutsiyamiz loyihasini muhokama qilishdan boshlab to uni qabul 
qilguncha bo‘lgan davrda o‘tkazilgan umumxalq muhokamalarida 
millionlab yurtdoshlarimiz faol va munosib ishtirok etdilar. Shu nuqtai 
nazardan qaraganda, yangilangan Konstitutsiyamizning chinakam 
muallifi xalqimiz bo‘ldi, deb aytishga barcha asoslarimiz bor. Eng 
muhimi, endi islohotlarimiz yo‘lidan hech qachon ortga qaytmaymiz, 
“inson – jamiyat – davlat” degan yangi tizim asosida faqat va faqat 
oldinga qarab boramiz”1. 

Mamlakatimizda o‘tgan yillar davomida Konstitutsiya asosida inson 
qadri ulug‘lanadigan demokratik huquqiy davlat va adolatli fuqarolik 
jamiyatini qurish maqsadida keng qamrovli yangilanishlar va islohotlar 
amalga oshirilib, bu borada boy tajriba to‘plandi. O‘zbekiston 
taraqqiyotining yangi bosqichiga qadam qo‘yar ekan, Yangi O‘zbekiston 
taraqqiyot strategiyasida belgilangan adolatli va xalqparvar davlat barpo 
etish yo‘lida dolzarb ahamiyatga ega bo‘lgan vazifalarni to‘laqonli 
amalga oshirishda O‘zbekiston Respublikasi Konstitutsiyasi muhim 
ahamiyat kasb etadi. 

Shu nuqtai nazardan, konstitutsiyaviy islohotlar tabiiy rivojlanish 
natijasi bo‘lib, millat va xalq sifatida keyingi qadamlarimizni aniqlab 
olishimiz uchun o‘ta ahamiyatli va adolatli jamiyat qurish yo‘lida ulkan 
qadamdir. Binobarin, mamlakatimizda amalga oshirilayotgan islohotlar 
insonning sha’ni, qadr-qimmati, huquq va erkinliklari bundan buyon 
barcha sohalarda ustuvor ahamiyat kasb etishi muhim qoidaga aylandi. 
Bir so‘z bilan aytganda, “Inson qadri uchun” g‘oyasi bugungi 
                                                           
1 Mirziyoyev Sh.M. Yangilangan Konstitutsiyamiz Uchinchi renessansni barpo etish yo‘lida mustahkam huquqiy 
poydevor bo‘lib xizmat qiladi // “Xalq so‘zi” gazetasi, 2023 yil 9 may, №94 (8437). 

islohotlarning bosh tamoyili bo‘lgan “Inson – jamiyat – davlat” degan 
yondashuv yangi tahrirdagi Konstitutsiyamizning mazmun-mohiyatiga 
chuqur singdirilgan. 

Yangi tahrirdagi Konstitutsiya bevosita xalq tomonidan qabul 
qilinib, tariximizda to‘g‘ridan-to‘g‘ri amalga kiritiladigan birinchi hujjat 
bo‘ldi. Buning eng ahamiyatli tomoni, yangi tahrirdagi Konstitutsiyaga 
munosabat bildirilganida barchaning ovozi bir xil maqomga va kuchga 
ega ekanligidadir. Ya’ni, Konstitutsiya loyihasini muhokama qilish 
jarayonida fuqaro qaysi kasbda, qanday lavozimda ekanligidan qat’i 
nazar, har bir insonning tanlovi va fikri ahamiyatli va hal qiluvchi bo‘ladi. 
Yangi tahrirdagi Konstitutsiyaning eng muhim jihatlari inson, uning 
hayoti, erkinligi, qadr-qimmati, daxlsiz huquqlari va manfaatlarini 
ta’minlash, erkin va adolatli fuqarolik jamiyatini rivojlantirish hamda 
demokratik huquqiy davlat qurish bilan bog‘liq o‘zgarishlar bilan muhim 
ahamiyatga ega. 

Yangi tahrirdagi Konstitutsiyamiz huquqiy davlat prinsipini 
ro‘yobga chiqarishga qaratilgan konstitutsiyaviy kafolatlar belgilanib, 
ijtimoiy davlat prinsiplariga oid normalarning yanada mustahkamlanishi, 
xususan, sifatli ta’lim va tibbiy xizmat ko‘rsatish, ijtimoiy ehtiyojmand 
qatlamni qo‘llab-quvvatlash, munosib mehnat sharoiti va adolatli ish haqi 
tizimini yaratish, ishsizlikdan himoyalanish, uy-joyga ega bo‘lishga 
qaratilgan qoidalar bilan yanada takomillashtirildi. Shu bilan birga, inson 
huquq va erkinliklarini ishonchli himoya qilish davlatning 
konstitutsiyaviy majburiyati sifatida belgilanishi, erkin bozor 
mexanizmlarini joriy qilish, sog‘lom raqobat va xususiy mulk 
daxlsizligini ta’minlash, tadbirkorlikni qo‘llab-quvvatlash bilan bog‘liq 
yangi qoidalar ham yangi tahrirdagi Asosiy qonunimizning o‘ziga xos 
jihatini ifoda etdi. 

“Yangi tahrirdagi O‘zbekiston Respublikasi Konstitutsiyasi” nomli 
o‘quv-qo‘llanmasi mamlakatimizda Konstitutsiyasini so‘zsiz va to‘liq 
amalga oshirish, unda mustahkamlangan ustuvor prinsiplarni Yangi 
O‘zbekiston ulug‘vor g‘oyasiga hamohang tarzda ro‘yobga chiqarish, 
davlat organlarining faoliyatini yangicha konstitutsiyaviy-huquqiy 
sharoitlarda yo‘lga qo‘yish, fuqarolar o‘z hayotida xalq Konstitutsiyasi 

ruhini yaqqol his etib turishini ta’minlab borish borasidagi tashviqot 
ishlarida foydalanish mumkin. 

Ushbu o‘quv-qo‘llanmani tayyorlashda mamlakatimiz 
konstitutsiyaviy islohotlar sohasida erishilgan ilmiy-amaliy tajribalar, 
O‘zbekiston va xorijda chop qilingan adabiyotlar hamda vaqtli matbuot 
nashrlari, internet ma’lumotlaridan keng foydalanildi. O‘quv-qo‘llanma 
muallifli tomonidan bu sohada amalga oshirilgan dastlabki ishlardan 
bo‘lganligi uchun ayrim kamchiliklardan xoli bo‘lmasligi tabiiy. Bu 
haqida xolisona fikr va mulohazalar bildirgan olimlar va mutaxassislar 
o‘quv qo‘llanmaning kelajakda yanada takomillashishiga o‘z hissalarini 
qo‘shgan bo‘ladilar. 

